ՆԱԽԱԳԻԾ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ 
 
Ո Ր Ո Շ ՈՒ Մ

………….............................. 2017 թվականի N ……….. – Ն

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՐԴԱՐԱԴԱՏՈՒԹՅԱՆ ՆԱԽԱՐԱՐՈՒԹՅԱՆ ԻՐԱՎԱԲԱՆԱԿԱՆ ԱՆՁԱՆՑ ՊԵՏԱԿԱՆ ՌԵԳԻՍՏՐԻ ԳՈՐԾԱԿԱԼՈՒԹՅԱՆ ԿՈՂՄԻՑ ԿԱԶՄԱԿԵՐՊՈՒԹՅՈՒՆՆԵՐԻ ԵՎ ԱՆՀԱՏ ՁԵՌՆԱՐԿԱՏԵՐԵՐԻ ՊԵՏԱԿԱՆ ԳՐԱՆՑՄԱՆ (ՀԱՇՎԱՌՄԱՆ) ՓԱՍՏԱԹՂԹԵՐԸ ԵՎ ՏԵՂԵԿՈՒԹՅՈՒՆՆԵՐԸ, ԻՆՉՊԵՍ ՆԱԵՎ ԴՐԱՆՑ ՓՈՓՈԽՈՒԹՅՈՒՆՆԵՐԸ ՀԱՐԿԱՅԻՆ ՄԱՐՄԻՆ ՆԵՐԿԱՅԱՑՆԵԼՈՒ ԿԱՐԳԸ ՍԱՀՄԱՆԵԼՈՒ ՄԱՍԻՆ

Հիմք ընդունելով Հայաստանի Հանրապետության հարկային օրենսգրքի 289-րդ հոդ​վածի 1-ին մասը և 296-րդ հոդվածի 1-ին մասը` Հայաստանի Հանրապետության կառավա​րու​թյունը որոշում է.
1. Սահմանել Հայաստանի Հանրապետության արդարադատության նախարարության իրավաբանական անձանց պետական ռեգիստրի գործակալության կողմից կազմակերպու​թյունների և անհատ ձեռնարկատերերի պետական գրանցման (հաշվառման) փաստա​թղթերը և տեղեկությունները, ինչպես նաև դրանց փոփոխությունները հարկային մարմին ներկայացնելու կարգը՝ համաձայն հավելվածի:

2. Սույն որոշումն ուժի մեջ է մտնում 2018 թվականի հունվարի 1-ից:
ՀՀ կառավարության 2017թվականի
______________-ի ______-ի N _____-Ն որոշման

Կ Ա Ր Գ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՐԴԱՐԱԴԱՏՈՒԹՅԱՆ ՆԱԽԱՐԱՐՈՒԹՅԱՆ ԻՐԱՎԱԲԱՆԱԿԱՆ ԱՆՁԱՆՑ ՊԵՏԱԿԱՆ ՌԵԳԻՍՏՐԻ ԳՈՐԾԱԿԱԼՈՒԹՅԱՆ ԿՈՂՄԻՑ ԿԱԶՄԱԿԵՐՊՈՒԹՅՈՒՆՆԵՐԻ ԵՎ ԱՆՀԱՏ ՁԵՌՆԱՐԿԱՏԵՐԵՐԻ ՊԵՏԱԿԱՆ ԳՐԱՆՑՄԱՆ (ՀԱՇՎԱՌՄԱՆ) ՓԱՍՏԱԹՂԹԵՐԸ ԵՎ ՏԵՂԵԿՈՒԹՅՈՒՆՆԵՐԸ, ԻՆՉՊԵՍ ՆԱԵՎ ԴՐԱՆՑ ՓՈՓՈԽՈՒԹՅՈՒՆՆԵՐԸ ՀԱՐԿԱՅԻՆ ՄԱՐՄԻՆ ՆԵՐԿԱՅԱՑՆԵԼՈՒ
1. Սույն կարգով կարգավորվում են Հայաստանի Հանրապետության արդարադա​տու​թյան նախարարության իրավաբանական անձանց պետական ռեգիստրի գործակալության (այսուհետ՝ պետական ռեգիստրի գործակալություն) կողմից կազմակերպությունների և անհատ ձեռնարկատերերի պետական գրանցման (հաշվառման) փաստաթղթերը և տեղե​կու​թյունները, ինչպես նաև դրանց փոփոխությունները հարկային մարմին ներկայացնելու հետ կապված հարաբերությունները:

2. Պետական ռեգիստրի գործակալության կողմից հարկային մարմին տեղեկությունները ներկայացվում են կազմակերպությունների և անհատ ձեռնարկատերերի պետական գրանցման (հաշվառման) ընթացքում առցանց ռեժիմով՝ սույն կարգի №1 ձևին համապատասխան, բացառությամբ №1 ձևի 1-ին կետի 13-րդ, 14-րդ և 15-րդ ենթակետերով և 3-րդ կետի 8-րդ և 9-րդ ենթակետերով նախատեսված տեղեկությունների: Տեղեկություններն ստացվելուց հետո հարկային մարմինը պետական ռեգիստրի գործակալությանը տրամադրում է գրանցվող (հաշվառվող) կազմակերպության (անհատ ձեռնարկատիրոջ) ՀՎՀՀ-ն և հաշվառման վայրի հարկային մարմնի անվանումը:

3. Պետական ռեգիստրի գործակալության կողմից պետական գրանցում (հաշվառում) ստացած կազմակերպությունների և անհատ ձեռնարկատերերի մասին տեղեկությունների №1 ձևի 1-ին կետի 13-րդ, 14-րդ և 15-րդ ենթակետերով և 3-րդ կետի 8-րդ և 9-րդ ենթակետերով նախատեսված տեղեկությունները հարկային մարմին ներկայացվում են առցանց ռեժիմով՝ անմիջապես՝ պետական գրանցման (հաշվառման) պահին:

4. Տեղեկությունների փոփոխության դեպքում դրանք ներկայացվում են փոփոխության գրանցման օրը՝ առցանց ռեժիմով՝ անմիջապես:

5. Կազմակերպությունների պետական գրանցման (հաշվառման) փաստաթղթերի՝ սույն կարգի №2 ձևի ցանկին համապատասխան տեսաներածված տարբերակները, ինչպես նաև դրանց փոփոխությունները (այսուհետ՝ փաստաթղթեր) պետական գրանցման օրը պետա​կան ռեգիստրի գործակալության կողմից էլեկտրոնային եղանակով տրամադրվում են հար​կային մարմնին: Փաստաթղթերը ներկայացվում են առցանց ռեժիմով:
6. Սույն կարգին համապատասխան տեղեկատվության փոխանցման գործընթացն իրականացվում է ՀՀ կառավարության 2017թվականի փետրվարի 16-ի N192-Ն որոշմամբ սահմանված կարգով:
Ձև №1

ՏԵՂԵԿՈՒԹՅՈՒՆՆԵՐ
ՊԵՏԱԿԱՆ ՌԵԳԻՍՏՐԻ ԳՈՐԾԱԿԱԼՈՒԹՅԱՆ ԿՈՂՄԻՑ ՀԱՐԿԱՅԻՆ ՄԱՐՄԻՆ ՆԵՐԿԱՅԱՑՎՈՂ՝ ԿԱԶՄԱԿԵՐՊՈՒԹՅՈՒՆՆԵՐԻ ԵՎ ԱՆՀԱՏ ՁԵՌՆԱՐԿԱՏԵՐԵՐԻ ՊԵՏԱԿԱՆ ԳՐԱՆՑՄԱՆ (ՀԱՇՎԱՌՄԱՆ) ՄԱՍԻՆ

1. Պետական ռեգիստրի գործակալության կողմից կազմակերպությունների պետական գրանցման մասին հարկային մարմին ներկայացվում են`

1) կազմակերպության անվանումը կամ ֆիրմային անվանումը. 

2) կազմակերպական-իրավական ձևը.

3) կազմակերպության պետական գրանցման համարը, տարեթիվը, ամիսը, ամսա​թիվը.

4) հիմնադրման եղանակը.

5) կազմակերպության կոդը (ՁԿԴ).

6) հիմնադիրների (մասնակիցների, անդամների, գործընկերների) կազմը (տեղեկատ​վու​թյան առկայության դեպքում) և տեղեկություններ նրանց մասին (ֆիզիկական անձանց դեպ​քում` անունը, ազգանունը, անձնագրային տվյալները, բնակության (հաշվառման) վայրը, հանրային ծառայությունների համարանիշը, իսկ դրա բացակայության դեպքում` հան​րային ծառայությունների համարանիշի բացակայության վերաբերյալ լիազոր մարմնի տրամադրած տեղեկանքի համարը, առկայության դեպքում նաև` ՀՎՀՀ-ն, իրավաբանական անձանց դեպքում` անվանումը, գտնվելու վայրը, ՀՎՀՀ-ն).

7) սահմանափակ պատասխանատվությամբ ընկերության կանոնադրական կապիտա​լում մասնակիցների ներդրումների չափը՝ արտահայտված տոկոսներով կամ մասերով.
8) կազմակերպության գտնվելու վայրը (փոստային հասցեն), առկայության դեպքում` հեռախոսահամարը և էլեկտրոնային փոստի հասցեն.

9) տեղեկություններ կազմակերպության գործադիր մարմնի ղեկավարի կամ կազմա​կեր​պության գործադիր մարմնի ղեկավարի պաշտոնակատարի մասին (անունը, ազգա​նունը, անձնագրային տվյալները, բնակության (հաշվառման) վայրը, հանրային ծառայու​թյուն​ների համարանիշը (բացակայության դեպքում` հանրային ծառայությունների համարա​նիշի բացակայության վերաբերյալ լիազոր մարմնի տրամադրած տեղեկանքի համարը), առկայության դեպքում` հեռախոսահամարը, էլեկտրոնային փոստի հասցեն).

10) գործունեության տեսակները՝ ըստ տնտեսական գործունեության տեսակների դասա​կարգչի.

11) կազմակերպության գործունեության ժամկետը, եթե այն ստեղծված է որոշակի ժամա​նակով.

12) տեղեկություններ վերակազմակերպման մասին (այդ թվում` իրավանախորդ և իրա​վա​հաջորդ կազմակերպությունների անվանումները, պետական գրանցման համարները, առկայության դեպքում` ՀՎՀՀ-ները).

13) տեղեկություններ լուծարման գործընթացում գտնվելու մասին (լուծարման գործըն​թա​ցում գտնվելու մասին գրանցամատյանում գրառվող տեղեկությունները, այդ թվում՝ գրառման ամսաթիվը).
14) լուծարման պետական գրանցման (գործունեության դադարման) դեպքում` պետա​կան գրանցման ամսաթիվը.

15) տեղեկություններ կազմակերպության ռեդոմիցիլացման մասին:

2. Հասարակական միավորումների և հիմնադրամների պետական գրանցման դեպ​քում պարտադիր տրամադրման ենթակա չեն սույն ցանկի 1-ին կետի 7-րդ ենթակետով սահ​մանված տեղեկությունները, իսկ կուսակցությունների համար՝ 1-ին կետի 6-րդ ենթա​կե​տում նշվում են միայն մշտական գործող ղեկավար մարմնի անդամների մասին տեղե​կու​թյուն​ները (անունը, ազգանունը, առկայության դեպքում` հանրային ծառայությունների համա​րանիշը, իսկ դրա բացակայության դեպքում` հանրային ծառայությունների համարա​նիշի բացակայության վերաբերյալ լիազոր մարմնի տրամադրած տեղեկանքի պատճենը):

3. Պետական ռեգիստրի գործակալությունը անհատ ձեռնարկատիրոջ պետական հաշ​վառ​ման մասին հարկային մարմնին տրամադրում է`

1) անհատ ձեռնարկատիրոջ պետական հաշվառման համարը, տարեթիվը, ամիսը, ամսաթիվը.

2) անհատ ձեռնարկատիրոջ անունը, ազգանունը.
3) հանրային ծառայությունների համարանիշը, իսկ դրա բացակայության դեպքում` հան​րային ծառայությունների համարանիշի բացակայության վերաբերյալ լիազոր մարմնի տրամադրած տեղեկանքի համարը.

4) անհատ ձեռնարկատիրոջ անձնագրային տվյալները (սերիան, համարը և ում կող​մից է տրված).

5) հաշվառման և բնակության վայրը (եթե տարբերվում է հաշվառման վայրից), առկա​յու​թյան դեպքում` հեռախոսահամարը, էլեկտրոնային փոստի հասցեն.

6) որպես անհատ ձեռնարկատեր հաշվառված անձի ձեռնարկատիրական գործունեու​թյամբ զբաղվելու հասցեն (առկայության դեպքում).
7) տնտեսական գործունեության տեսակների դասակարգչի հիման վրա գործունեու​թյան տեսակները.

8) տեղեկություն պետական հաշվառումից հանելու վերաբերյալ.
9) պետական հաշվառումից հանելու ամսաթիվը.

10) եթե անհատ ձեռնարկատեր հաշվառվող անձը օտարերկրյա ֆիզիկական անձ է, ապա նաև՝ տվյալ անձի քաղաքացիությունը:

Ձև №2

Ց Ա Ն Կ
 
ՊԵՏԱԿԱՆ ՌԵԳԻՍՏՐԻ ԳՈՐԾԱԿԱԼՈՒԹՅԱՆ ԿՈՂՄԻՑ ՀԱՐԿԱՅԻՆ ՄԱՐՄԻՆ ՆԵՐԿԱՅԱՑՎՈՂ՝ ԿԱԶՄԱԿԵՐՊՈՒԹՅՈՒՆՆԵՐԻ ՊԵՏԱԿԱՆ ԳՐԱՆՑՄԱՆ (ՀԱՇՎԱՌՄԱՆ) ՓԱՍՏԱԹՂԹԵՐԻ

1. Պետական ռեգիստրի գործակալությունը կազմակերպությունների պետական գրանց​ման (հաշվառման) մասին հարկային մարմին ներկայացնում է հետևյալ փաս​տա​թղթերը.

1) կազմակերպության կանոնադրությունը.

2) եթե հիմնադրման միջոցով ստեղծված կազմակերպության հիմնադիրը օտարերկրյա իրավաբանական անձ է, ապա քաղվածք` տվյալ երկրի առևտրային գրանցամատյանից կամ օտարերկրյա իրավաբանական անձի իրավական կարգավիճակը հաստատող այլ համազոր փաստաթուղթ և նրա հիմնադիր փաստաթղթերը (կամ համապատասխան քաղվածքները).

3) վերակազմակերպման դեպքում ներկայացված փոխանցման ակտը կամ բաժանիչ (առանձնացման) հաշվեկշիռը.

4) լուծարման հաշվեկշիռը.

5) օտարերկրյա կազմակերպության ռեդոմիցիլացման արդյունքում կազմակերպության նախնական գրանցման համար օրենքով սահմանված փաստաթղթերը.
6) դատարանի վճռով լուծարման դեպքում` դատարանի վճիռը և դատարանի որոշումը.

7) սնանկության հետևանքով հաշվառումից հանելու դեպքում՝ դատարանի որոշումը. 
8) անհատ ձեռնարկատիրոջ մահվան փաստը հավաստող փաստաթուղթը:

Հիմնավորում
«Հայաստանի Հանրապետության արդարադատության նախարարության 
իրավաբանական անձանց պետական ռեգիստրի գործակալության կողմից կազմակերպությունների և անհատ ձեռնարկատերերի պետական գրանցման 
(հաշվառման) փաստաթղթերը և տեղեկությունները հարկային մարմին ներկայացնելու կարգը սահմանելու մասին» ՀՀ կառավարության որոշման նախագծի վերաբերյալ
1. Իրավական ակտի անհրաժեշտությունը (նպատակը). 
Նախագիծը մշակվել է ի կա​տա​​​​րումն Հա​յաս​տա​​​նի Հանրապետության վարչապետի 2017 թվականի հունվարի 19-ի թիվ 35-Ա որոշման: Նախագծի նպատակը ՀՀ Ազգային Ժողովի կողմից 2016 թվականի հոկտեմբերի 4-ին ըն​դուն​ված` Հայաստանի Հանրապե​տության հարկային օրենսգրքով (այսուհետ՝ Օրենսգիրք) սահմանված պահանջների ապա​​​​հովելն է:

2. Կարգավորման հարաբերությունների ներկա վիճակը և առկա խնդիրները. 

Գործող օրենսդրությամբ սահմանված է պետական ռեգիստրի գործակալության կող​մից կազմակերպությունների և անհատ ձեռնարկատերերի պետական գրանցման (հաշվառ​ման) մասին տեղեկությունները հարկային մարմին ներկայացնելու կարգը (Հայաստանի Հանրապետության կառավարության 2011 թվականի մարտի 24-ի «Հայաստանի Հանրապե​տության արդարադատության նախարարության պետական ռեգիստրի գործակալության կողմից պետական գրանցում ստացած իրավաբանական անձանց, անհատ ձեռնարկատեր հաշվառված անձանց, ինչպես նաև իրավաբանական անձանց առանձնացված ստորաբա​ժա​նում​ների ու հիմնարկների պետական գրանցման (հաշվառման) մասին տեղեկություն​ները Հայաստանի Հանրապետության կառավարությանն առընթեր պետական եկամուտ​ների կոմիտեին տրամադրելու կարգը հաստատելու մասին» թիվ 309-Ն որոշում):  

ՀՀ կառավարության գործող որոշմամբ հղում է կատարվում «Կազմակերպություն​ներին և ֆիզիկական անձանց հարկային հաշվառման վերցնելու և հարկային հաշվառումից հանելու մասին» Հայաստանի Հանրապետության օրենքի վրա, սակայն Օրենսգրքի համա​ձայն՝ նշված օրենքն ուժը կորցրած է ճանաչվելու 2018 թվականի հունվարի 1-ից: «Իրավա​կան ակտերի մասին» ՀՀ օրենքի 71-րդ հոդվածի 3-րդ մասի համաձայն՝ իրավական ակտի գործողության դադարեցման հետ միաժամանակ համապատասխանաբար գործողությունը դադարեցված են ճանաչվում նաև այդ իրավական ակտի համաձայն կամ ի կատարումն դրա ընդունված նորմատիվ իրավական ակտերը կամ իրավական նորմերը, եթե իրավական ակտի գործողությունը դադարեցնելու մասին իրավական ակտով այլ բան նախատեսված չէ: Հաշվի առնելով նշվածը՝ անհրաժեշտ է ուժը կորցրած ճանաչել գործող որոշումը և ընդունել նոր որոշում, որը կկարգավորի պետական ռեգիստրի գործակալության կողմից կազմակեր​պությունների և անհատ ձեռնարկատերերի պետական գրանցման (հաշվառման) փաստա​թղթերը և տեղեկությունները հարկային մարմին ներկայացնելու հետ կապված հարաբերու​թյունները: 

Միաժամանակ, անհրաժեշտ է հաշվի առնել այն փաստը, որ նախագծով սահմանվող տեղեկությունների և փաստաթղթերի տրամադրումն անհրաժեշտ է պետական ռեգիստրի գործակալության կողմից կազմակերպությունների պետական գրանցումն ու անհատ ձեռնարկատերերի պետական հաշվառումն իրականացնելու համար: Նշված գործընթացն իրականացնելու համար, «Իրավաբանական անձանց պետական գրանցման, իրավաբանա​կան անձանց առանձնացված ստորաբաժանումների, հիմնարկների և անհատ ձեռնարկա​տերերի պետական հաշվառման մասին» Հայաստանի Հանրապետության օրենքի համա​ձայն՝ անհրաժեշտ է, որ պետական ռեգիստրի գործակալությունը պետական գրանցամատ​յա​նում գրանցի նաև հարկ վճարողի հաշվառման համարը (ՀՎՀՀ), որից հետո միայն կարող է գրանցման (հաշվառման) գործընթացն ավարտել: Իսկ ՀՎՀՀ տրամադրելու համար հարկային մարմնի տեղեկատվական բազայում անհրաժեշտ է նախագծով սահմանված տեղե​կությունների մուտքագրումը, որը ներկայումս կատարվում է պետական ռեգիստրի գործակալության կողմից հարկային մարմին տեղեկությունների տրամադրման գործող ծրագրով:
Նախագծով սահմանվող՝ հարկային մարմնին տրամադրվող տեղեկությունները պետա​կան ռեգիստրը ստանում է պետական գրանցման (հաշվառման) գործընթացի իրա​կա​նացման ընթացքում: Նշված իրավահարաբերությունները կարգավորվում են «Իրավա​բա​նական անձանց պետական գրանցման, իրավաբանական անձանց առանձնացված ստորաբաժանումների, հիմնարկների և անհատ ձեռնարկատերերի պետական հաշվառման մասին» Հայաստանի Հանրապետության օրենքով սահմանված կարգով: Մասնավորապես՝ գործունեության տեսակները՝ ըստ տնտեսական գործունեության տեսակների տեղեկատ​վության պահանջը սահմանված է 25-րդ հոդվածի  1-ին մասի 9-րդ և 26-րդ հոդվածի 1-ին մասի 9-րդ կետերով, իսկ հիմնադիրների (մասնակիցների, անդամների, գործընկերների, բաժնետերերի) վերաբերյալ տեղեկատվությունը՝ 26-րդ հոդվածի 1-ին մասի 10-14-րդ կետերի համաձայն (մասնավորապես՝ ամսաթվի վերաբերյալ՝ 12-րդ կետ):
3. Նախագծի մշակման գործընթացում ներգրավված ինստիտուտները և անձինք. 
Նա​​​խա​​​գի​ծը մշակվել է ՀՀ ԿԱ պետական եկամուտների կոմիտեի կող​մից:

4. Իրավական ակտի ընդունման արդյունքում ակնկալվող արդյունքը. 

Նախագծի ընդուն​​ման արդ​յուն​քում ակնկալվում է սահ​մանել Օրենսգրքի 289-րդ հոդվա​ծով սահմանված՝ պետական ռեգիստրի գործակալության կողմից կազմակերպու​թյուն​ների և անհատ ձեռնարկատերերի պետական գրանցման (հաշվառման) փաստա​թղթերը և տեղեկությունները հարկային մարմին ներկայացնելու կարգ:

Տեղեկանք
«Հայաստանի Հանրապետության արդարադատության նախարարության իրավաբանական անձանց պետական ռեգիստրի գործակալության կողմից կազմակերպությունների և անհատ ձեռնարկատերերի պետական գրանցման (հաշվառման) փաստաթղթերը և տեղեկությունները հարկային մարմին ներկայացնելու կարգը սահմանելու մասին» ՀՀ կառավարության որոշման նախագծի ընդունման առնչությամբ այլ իրավական ակտերի ընդունման անհրաժեշտության վերաբերյալ

«Հայաստանի Հանրապետության արդարադատության նախարարության իրավաբա​նա​կան անձանց պետական ռեգիստրի գործակալության կողմից կազմակերպությունների և անհատ ձեռնարկատերերի պետական գրանցման (հաշվառման) փաստաթղթերը և տեղե​կությունները հարկային մարմին ներկայացնելու կարգը սահմանելու մասին» ՀՀ կառավա​րության որոշման նախագծի ընդուն​​ման առն​չությամբ այլ իրա​վա​կան ակ​տե​​րի ըն​դուն​​ման անհ​րա​ժեշ​տու​թյուն չի առա​​ջա​նում:

Տեղեկանք
«Հայաստանի Հանրապետության արդարադատության նախարարության 
իրավաբանական անձանց պետական ռեգիստրի գործակալության կողմից կազմակերպությունների և անհատ ձեռնարկատերերի պետական գրանցման 
(հաշվառման) փաստաթղթերը և տեղեկությունները հարկային մարմին ներկայացնելու կարգը սահմանելու մասին» ՀՀ կառավարության որոշման նախագծի ընդունմամբ պետական եկամուտների նվազեցման կամ ծախսերի ավելացման մասին

«Հայաստանի Հանրապետության արդարադատության նախարարության իրավաբա​նա​կան անձանց պետական ռեգիստրի գործակալության կողմից կազմակերպությունների և անհատ ձեռնարկատերերի պետական գրանցման (հաշվառման) փաստաթղթերը և տեղեկությունները հարկային մարմին ներկայացնելու կարգը սահմանելու մասին» ՀՀ կառավարության որոշման նախագծի ընդուն​​մամբ պե​տական եկա​​մուտ​ների նվա​զե​​ցում կամ ծախ​​​սերի ավելա​ցում տեղի չի ունենա:
ԱՄՓՈՓԱԹԵՐԹ

«Հայաստանի Հանրապետության արդարադատության նախարարության իրավաբանական անձանց պետական ռեգիստրի գործակալության կողմից կազմակերպությունների և անհատ ձեռնարկատերերի պետական գրանցման (հաշվառման) փաստաթղթերը և տեղեկությունները հարկային մարմին ներկայացնելու կարգը սահմանելու մասին» ՀՀ կառավարության որոշման նախագծի վերաբերյալ ներկայացված առաջարկությունների
	Առարկության, առաջարկության հեղինակը, գրության ստացման ամսաթիվը, գրության համարը
	Առարկության, առաջարկության  բովանդակությունը
	Կատարված

փոփոխությունները

	ՀՀ ֆինանսների նախարարություն
25.02.2017թ. 

N01/2-3/3101-17
	1. Առաջարկում ենք նախագծում «պետական ռեգիստրի գործակալության» բառերը և դրանց համապատասխան հոլովաձևերը փոխարինել «ՀՀ արդարադատության նախա​րա​րու​թյան իրավաբանական անձանց պետա​կան ռեգիստրի գործակալության» բառերով և դրանց համապատասխան հոլովաձևերով:


	1. Ընդունվել է



	
	2. Առաջարկում ենք նախագծի 1-ին կետի 2-րդ ենթակետով հաստատվող թիվ 2 հավել​վածի 1-ին կետից հանել պետական ռեգիստրի գործակալության կողմից հարկային մարմնին` անհատ ձեռնարկատերերի վերաբերյալ նույն կետով սահմանված տեղեկու​թյուն​ները ներկայացնելու պահանջը, հաշվի առնելով այն, որ անհատ ձեռնարկատերերի վերա​բերյալ հարկային մարմնին ներկայացվող տեղեկությունները սահմանվում են վերոնշյալ հավելվածի 4-րդ կետում:

	2. Ընդունվել է

	
	3. Առաջարկում ենք նախագծի 1-ին կետի 3-րդ ենթակետով հաստատվող թիվ 3 հավել​վածում առանձին կետով սահմանել նաև անհատ ձեռնարկատերերի պետական հաշ​վառ​ման վերաբերյալ պետական ռեգիստրի գործակալության կողմից հարկային մարմին ներ​կայացվող փաստաթղթերի ցանկը, հաշվի առնելով այն, որ վերոնշյալ հավելվածի 1-ին կետով սահմանված փաստաթղթերի ցանկը վերաբերում է միայն կազմակերպություններին: 
Միաժամանակ, հարկ ենք համարում նշել, որ ներկայումս ՀՀ Ֆինանսների նա​խա​րա​րու​​թյան կողմից մշակվել և շահագրգիռ մարմինների քննարկման է ներկայացվել «Շահա​բաժինների տեսքով ստացվող եկա​մուտ​ները դրանց ստացման հարկային տարվա ընթաց​քում շահաբաժին վճարող՝ Հայաստանի Հան​րապետության ռեզիդենտ նույն կազ​​մակեր​պու​թյան կանոնադրական կամ բաժնե​հա​վաք կապի​տալում օրենսդրությամբ սահ​​մանված կար​գով ներդնելու դեպքում շահա​բաժին​նե​րից վճարված եկամտային հարկի գումարները պետական բյուջեից փոխհատուցելու կարգը սահմանելու մասին» ՀՀ կառավարության որոշման նախագիծ, որով նախատեսվում է, որ շահա​բաժիններից վճարված եկա​մտա​յին հարկի գումարները փոխ​հա​տու​ցվելու են ՀՀ արդարադատության նախարարության իրա​վա​բանական անձանց պետա​կան ռեգիստրի գործակալության կողմից տրամադրված տեղե​կանքի հիման վրա` հարկային մարմնի կողմից իրականացվող ուսումնասիրության արդյուն​քում: Այս առումով, վերոնշյալ փոխհատուցման գործընթացը պարզեցնելու և դյուրինացնելու նպատակով, առաջարկում ենք քննարկել նախագծով ՀՀ արդարադատության նախա​րա​րու​թյան իրավաբանական անձանց պետա​կան ռեգիստրի գործակալության կողմից հար​կա​յին մարմնին` իրավաբանական անձանց կանոնադրական կապիտալում ներդրումներ կատա​րող ֆիզիկական անձանց կողմից կատարված ներդրումների չափի և այդ ֆիզի​կա​կան անձանց անձնավորված տվյալների վերաբերյալ տեղեկություններ տրամադ​րելու պահանջ սահմանելու նպատա​կա​հարմարության հարցը:
	3. Չի ընդունվել, քանի որ անհատ ձեռնարկատերերի վերաբերյալ փաստաթղթերի ստացման անհրաժեշտություն չկա:
Չի ընդունվել, քանի որ նախագծով նախատեսված իրավաբանական անձանց կանոնադրական կապիտալում ներդրումներ կատա​րող ֆիզիկական անձանց կողմից կատարված ներդրումների չափի և այդ ֆիզի​կա​կան անձանց անձնավորված տվյալների վերաբերյալ տեղեկություններ տրամադ​րելու պահանջն անհրաժեշտ է հարկային մարմնի կողմից կատարվող վերլուծությունների համար:



	ՀՀ արդարադատության նախարարության իրավաբանական անձանց պետական ռեգիստրի գործակալության
08.02.2017թ. N13/1716-17

	1.Որոշման նախագծից հանել 1-ին կետի 2-րդ և 3-րդ ենթակետերը:
	1. Ընդունվել է

	
	2.Որոշման նախագծի 1-ին կետով հաստատված №1 հավելվածի 2-րդ և 3-րդ կետերը շարադրել հետևյալ խմբագրությամբ՝ 

«2. Կազմակերպությունների և անհատ ձեռնարկատերերի վերաբերյալ պետական միասնական գրանցամատյանում գրառվող տեղեկությունները պետական ռեգիստրի կողմից առցանց տրամադրվում են հարկային մարմնին՝ պետական գրանցում (հաշվառում) կատարելուց հետո՝ անմիջապես:

3.Պետական գրանցման (հաշվառման) հիմք հանդիսացած փաստաթղթերի տեսաներածված տարբերակները հասանելի են դառնում հարկային մարմնին՝ պետական գրանցում (հաշվառում) կատարելուց հետո՝ անմիջապես՝ պետական ռեգիստրի տեղեկատվական համակարգի միջոցով:»:


	2. Չի ընդունվել: Պետական գրանցում (հաշվառում) իրականացնելու համար, պետական ռեգիստրի գործակալությունը սույն նախագծով նախատեսվող տեղեկությունները գրանցում (հաշվառում) իրականացնելու ընթացքում տրամադրում է հարկային մարմնին, որի կողմից տվյալները գեներացվում են և գրանցվող (հաշվառվող) իրավաբանական անձին (անհատ ձեռնարկատիրոջը) շնորհվում է հարկ վճարողի հաշվառման համար (ՀՎՀՀ): Հարկային մարմինը ՀՎՀՀ-ն առցանց ռեժիմով տրամադրում է պետական ռեգիստրի գործակալությանը: Պետական միասնական գրանցամատյանում ՀՎՀՀ-ն մուտքագրելուց հետո միայն հնարավոր է իրականացնել իրավաբանական անձի (անհատ ձեռնարկատիրոջ) պետական գրանցում (հաշվառում): Եթե նախագծով նախատեսվող տեղեկությունները չտրամադրվեն հարկային մարմնին, վերջինս չի կարողանա պետական ռեգիստրի գործակալությանը տրամադրել ՀՎՀՀ, ինչի արդյունքում հնարավոր չի լինի իրականացնել իրավաբանական անձի (անհատ ձեռնարկատիրոջ) պետական գրանցումը (հաշվառումը):

	
	1. 3.Որոշման նախագծի 1-ին կետով հաստատված №1 հավելվածի 4-5-րդ կետերը հանել:
Վերը նշված առաջարկությունները պայմանավորված են մի շարք հանգամանքներով, մասնավորապես՝ Որոշման նախագծում ներառված հարաբերություններն արդեն իսկ կարգավորված են «Իրավաբանական անձանց պետական գրանցման, իրավաբանական անձանց առանձնացված ստորաբաժանումների, հիմնարկների և անհատ ձեռնարկատերերի պետական հաշվառման մասին» Հայաստանի Հանրապետության օրենքով, հետևաբար, հարկային մարմնին կտրվի համապատասխան հնարավորություն մուտք գործելու e-register.am համակարգ և ստանալու իրեն անհրաժեշտ ցանկացած տեղեկատվություն և տեսնելու անհրաժեշտ փաստաթղթերը, ինչն էլ իր հերթին հնարավորություն կտա խուսափելու անհարկի փաստաթղթաշրջանառությունից:

Միաժամանակ, մեր պատրաստակամությունն ենք հայտնում անհրաժեշտության դեպքում աշխատանքային կարգով համապատասխան քննարկում կազմակերպելու հարցում:
	3.Տես 2-րդ կետը: Միաժամանակ, հաշվի առնելով, որ արդեն իսկ գործող ծրագրով նշված տեղեկությունները տրամադրվում են հարկային մարմնին և լրացուցիչ ներդրումների կամ փոփոխությունների անհրաժեշտություն չկա, նշված կետերը հանելու առաջարկությունն ընդունելի չէ:

	ՀՀ արդարադատության նախարարություն
13.02.2017թ. 

N04/14/1980-17
	Նախագծի 1-ին կետի 1-ին ենթակետով նախատեսվող թիվ 1 հավելվածի 6-րդ կետի համաձայն տեղեկությունների և փաստաթղթերի տրամադրման հետ կապված ծրագրային հարցերը կարգավորվելու են Հայաստանի Հանրապետության կառավարությանն առընթեր պետական եկամուտների կոմիտեի նախագահի և Հայաստանի Հանրապետության արդարադատության նախարարի համատեղ հրամանով: Այս կապակցությամբ անհրաժեշտ է նկատի ունենալ, որ նշված հրամանը կարող է ընդունվել միայն որպես անհատական իրավական ակտ՝ նկատի ունենալով ՀՀ Սահմանադրության 6-րդ հոդվածի 2-րդ մասի պահանջները, որոնց համաձայն Սահմանադրության և օրենքների հիման վրա և դրանց իրականացումն ապահովելու նպատակով ՀՀ Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր: Եթե հիշյալ համատեղ հրամանը պարունակելու է նորմատիվ բնույթի դրույթներ, ապա այդ դեպքում հիշյալ հրամանի դրույթները պետք է նախատեսվեն ներկայացված ՀՀ կառավարության որոշման նախագծում՝ համաձայն ՀՀ Սահմանադրության 6-րդ հոդվածի պահանջների:

        Միաժամանակ հայտնում ենք, որ հիշյալ նախագծի վերաբերյալ ՀՀ արդարադատության նախարարության իրավաբանական անձանց պետական ռեգիստրի գործակալության առաջարկությունները ներկայացվել են 2017 թվականի փետրվարի 8-ի 13/1716-17 գրությամբ:
	Ընդունվել է, հավելվածի 6-րդ կետը հանվել է:

	ՀՀ արդարադատության նախարարություն
15.06.2017թ.

N01/14/10233-17
	1. Նախագծի Ձև №1-ի 1-ին կետի 6-րդ ենթակետից անհրաժեշտ է հանել «բաժնետերերի» բառը՝ նկատի ունենալով «Իրավաբանական անձանց պետական գրանցման, իրավաբանական անձանց առանձնացված ստորաբաժանումների, հիմնարկների և անհատ ձեռնարկատերերի պետական հաշվառման մասին» Հայաստանի Հանրապետության օրենքի 40-րդ հոդվածի 1-ին մասի պահանջները:

2. Նախագծի Ձև №1-ի 1-ին կետի 7-րդ ենթակետն անհրաժեշտ է շարադրել հետևյալ խմբագրությամբ՝

«7) սահմանափակ պատասխանատվությամբ ընկերության կանոնադրական կապիտալում մասնակիցների ներդրումների չափը՝ արտահայտված տոկոսներով կամ մասերով.»:

3. Նախագծի Ձև №1-ի 3-րդ կետով նախատեսված դրույթներն անհրաժեշտ է հանել՝ համաձայն «Իրավաբանական անձանց պետական գրանցման, իրավաբանական անձանց առանձնացված ստորաբաժանումների, հիմնարկների և անհատ ձեռնարկատերերի պետական հաշվառման մասին» Հայաստանի Հանրապետության օրենքի 40-րդ հոդվածի 1-ին մասի պահանջների, մասնավորապես՝  գործակալությունը միասնական պետական գրանցամատյանում գրառում է միայն սահմանափակ պատասխանատվությամբ ընկերությունների մասնակիցների վերաբերյալ տեղեկություններ: Բաժնետիրական ընկերությունների ռեեստր գործակալությունը չի վարում: 
	1. Ընդունվել է, Ձև №1-ի 1-ին կետի 6-րդ ենթակետից հանվել է «բաժնետերերի» բառը:

2. Ընդունվել է, Ձև №1-ի 1-ին կետի 7-րդ ենթակետը շարադրվել է առաջարկվող խմբագրությամբ:

3. Ընդունվել է, Ձև №1-ի 3-րդ կետով նախատեսված դրույթները հանվել են:

	ՀՀ տնտեսական զարգացման և ներդրումների նախարարություն
06.02.2017թ.
N05/10.1/991-17


	Առաջարկություններ չկան:
	

	ՀՀ վարչապետի

07.07.2017թ. N 02/23.2/15577-17 հանձնարարական
	Որոշման նախագիծը դիտարկել ՀՀ կառավարության 16.02.2017թ. N192-Ն որոշման համապատասխանության տեսանկյունից:
	Նախագծով հաստատվող հավելվածում ավելացվել է նոր
6-րդ կետ, որի համաձայն  մարմինների ինքնաշխատ բազաների միացումը և այդ բազաների միջև տեղեկատվության փոխանակումը պետք է իրականացվի ՀՀ կառավարության 16.02.2017թ. N 192-Ն որոշմամբ սահմանված կարգով:

	ՀՀ վարչապետի խորհրդական 

Գ. Մալխասյան
	Հայտնում եմ, որ պետական ռեգիստրի գործակալությունը հարկային մարմնին կարող է ներկայացնել միայն այն տեղեկությունները, որը նա օրենքի համաձայն իրավունք ունի ստանալ: Մինչդեռ օրենքով չի նախատեսված, որ պետական ռեգիստրին պետք է ներկայացվի հանրային ծառայությունների համարանիշը: Բացի այդ առևտրային կազմակերպությունն իրավունք ունի չգրել իր ձեռնարկատիրական գործունեության տեսակները: Օրենքը չի պահանջում, որ ձեռնարկատիրական գործունեության տեսակները նշվեն համաձայն դասակարգչի, իսկ ոչ ձեռնարկատիրական գործունեության տեսակները չունեն դասակարգիչներ: Ոչ առևտրային կազմակերպության անդամների վերաբերյալ ընդհանրապես պետռեգիստրը կարող է չունենալ տեղեկատվություն:

	«Իրավաբանական անձանց պետական գրանցման, իրավաբանական անձանց առանձնացված ստորաբաժանումների, հիմնարկների և անհատ ձեռնարկատերերի պետական հաշվառման մասին» ՀՀ օրենքի (այսուհետ՝ Օրենք) համաձայն՝ իրավաբանական անձանց պետական գրանցման գրանցամատյանում գրառվում է մասնավորապես՝ սոցիալական քարտի համարը, որն ըստ էության նույն հանրային ծառայությունների համարանիշն է: Ընդ որում «Սոցիալական ապահովության քարտերի մասին» ՀՀ օրենքն ուժը կորցրած է ճանաչվել 30.11.11թ. ՀՕ-288-Ն օրենքով: Միաժամանակ, «Հանրային ծառայությունների համարանիշի մասին» ՀՀ օրենքի 3-րդ հոդվածի 3-րդ մասի համաձայն՝ հանրային ծառայությունների համարանիշը պարտադիր կիրառվում է, մասնավորապես` 

հարկեր, տուրքեր, պարտադիր վճարներ հաշվարկելու և վճարելու ժամանակ.  պետական և տեղական ինքնակառավարման մարմինների, պետական և համայնքային ենթակայության կազմակերպությունների տեղեկատվական բազաները վարելու ժամանակ: 
Օրենքի 25-րդ հոդվածի 1-ին մասի 9-րդ և 26-րդ հոդվածի 1-ին մասի 9-րդ կետերի համաձայն պետական գրանցման (հաշվառման) գրանցամատյանում գրառվում են, մասնավորապես՝ իրավաբանական անձի (անհատ ձեռնարկատեր հաշվառված անձի) կողմից իրականացվող գործունեության հիմնական տեսակ(ներ)ը` ըստ տնտեսական գործունեության դասակարգչի.  
Օրենքով ոչ առևտրային կազմակերպությունների անդամների մասով առանձնահատկություններ չկան սահմանված, հետևաբար գտնում ենք, որ վերջիններիս վերաբերյալ առկա տեղեկատվությունը նույնպես ընդհանուր սահմանված կարգով պետք է տրամադրվի հարկային մարմին:

	ՀՀ 

արդարադատության նախարարություն

31.08.2017թ.

	1. Նախագծի 1-ին կետով հաստատված հավելվածի №1 ձևի և «Իրավաբանական անձանց պետական գրանցման, իրավաբանական անձանց առանձնացված ստորաբաժանումների, հիմնարկների և անհատ ձեռնարկատերերի պետական հաշվառման մասին» Հայաստանի Հանրապետության օրենքի (այսուհետ՝ Օրենք)  միջև առկա են հակասություններ, մասնավորապես՝ Նախագծի №1 ձևի առաջին կետի 6-րդ ենթակետում նշված է «(…) կատարված ներդրումների ամսաթվի մասին տեղեկատվություն.», իսկ 3-րդ կետի 10-րդ ենթակետում «10) մահվան դեպքում՝ մահվան տարին, ամիսը, ամսաթիվը.», սակայն վերոգրյալ տեղեկությունները Օրենքի համաձայն պետական միասնական գրանցամատյանում չեն գրառվում:

Միաժամանակ, հաշվի առնելով այն հանգամանքը, որ տեղեկատվական համակարգը գրանցվող (հաշվառվող) իրավաբանական անձին և անհատ ձեռնարկատիրոջը գրանցման (հաշվառման) համարը, հարկային մարմնի տրամադրած հարկ վճարողի հաշվառման համարը տրամադրում է ինքնաշխատ կերպով գրանցման պահին, առաջարկում ենք Նախագծի 1-ին կետով հաստատված հավելվածի 2-րդ կետը շարադրել հետևյալ նոր խմբագրությամբ՝
«2. Գրանցվող (հաշվառվող) կազմակերպությունների և անհատ ձեռնարկատերերի վերաբերյալ պետական միասնական գրանցամատյանում գրառվող տեղեկությունները պետական ռեգիստրի գործակալության կողմից առցանց տրամադրվում են հարկային մարմնին՝ պետական գրանցում (հաշվառում) կատարելու ընթացքում:»: 
	1. Ընդունվել է, նախագծի նշված կետը խմբագրվել է:



	
	2. Առաջարկում ենք Նախագծի 1-ին կետով հաստատված հավելվածի 3-րդ, 4-րդ կետերը և Նախագծի 1-ին կետով հաստատված հավելվածի  №1 ձևը հանել: Ըստ այդմ՝ Նախագծի 1-ին կետով հաստատված հավելվածի 5-րդ կետում «№2» թիվը փոխարինել «№1» թվով:
	2. Ընդունվել է ի գիտություն, ՀՀ արդարադատության նախարարության իրավաբանական անձանց պետական ռեգիստրի գործակալության և ՀՀ ԿԱ ՊԵԿ մասնագետների կողմից կազմակերպված աշխատանքային խորհրդակցության ընթացքում քննարկվել է և ձևավորվել է միասնական մոտեցում, որի համաձայն և լրամշակվել է Նախագիծը:

